
Apatah jang dinamaken Ming Chu Chu I? Diliat dari hikajatnja pergaoelan hidoep dan adat-lembaganja orang Tionghoa, akoe maoe bilang sadja bahoea Ming Chu Chu I ada sama sadja artinja seperti „doctrine of the state” (Kuo Chu Chu I artinja Principenja Negri). Lantaran orang Tionghoa sanget oetamaken kaloearga dan kaoem satoe She (Tjinlang) hingga di Tiongkok tjoema hidoep familie-isme dan kaoem-isme dan nationalism jang sedjati tida ada sama sekali. Tida salah kaloe bangsa asing oepamaken orang Tionghoa sebagi satoe goendoekan pasir jang berarakan. Kenapa? Itoelah lantaran kitaorang tjoema hoendjoek kasetia'an pada kaloearga dan kaoem satoe She dan sekali-kali boekan pada bangsa. Kaloearga dan kaoem satoe She ada berarti tenaga jang saling mengiket jang koeat; dan boekan ada satoe kadjadian djarang jang orang Tionghoa korbanken kaloearga dan djiwanja tjoema boeat belahken marika poenja kaoem satoe She. Oepama, sasoeatoe pertjidra'an antara doea kaoem satoe She dari satoe pada laen berlaenan She di provincie Kwantoeng (Canton), marika satoe pada laen lebih soeka oetjoes berarakan dan harta banda moesna dari pada moesti menjera kalah, dan itoelah lantarannja itoe matjem akoer sama kaoem sendiri soedah berakar sanget dalem disanoebarinja orang Tionghoa. Tapi, kaloe boeat goenanja bangsa tida ada satoe tjonto pengorbanan setjara laki-laki. Soenggoe sajang jang orang Tionghoa tjoema maoe beragem boeat kaoem satoe She tapi boekan boeat bangsa.

Sebagimana akoe bilang tadi bahoea principe kabangsa'an dan principe negri tida berlaenan artinja, tapi ini tjoema bisa diartiken terhadep pada bangsa Tionghoa dan sama sekali tida kena kaloe kita maoe goenaken djoega boeat pendoedoek-pendoedoek negri Barat. Bangsa asing bikin garisan tedas boeat artian bangsa dan negri. Perkata'an Ming Chu dalem bahasa Inggris ada berarti „nation” (natie); dan itoe perkata'an „natie” ada mempoenjai doea artian lagi, jalah bangsa („ras”) dan negri. Sekalipoen ini perkata'an ada mempoenjai doea artian jang ampir bersama'an, tapi sesoenggoenja marika ada sanget berbeda satoe pada laen. Boekan itoe sadja malah perkata'an Tionghoa sendiri banjak sekali jang mempoenjai doea matjenm arti jang berbeda'an : oepama, she-hui (Shia-hwee atawa maatschappij) biasanja berarti satoe goendoekan orang tapi bisa djoega digoenaken boeat artiken satoe goendoekan menoesia jang mempoenjai organisatie. Bangsa dan negri soedah tentoe, mempoenjai per

